
ҪУЛ ҪУТИ 

Вӗсем те ҫуркуннесӗр ҫурӑлмаҫҫӗ 
Чӗре сури — мӑнтарӑн сӑввисем. 
Чуна ыраттармасӑр ҫуралмаҫҫӗ 
Ҫав савӑнӑҫ е тунсӑх чӗпписем. 

Мухтатӑн е хурлатӑн — сӑвӑҫ ӗҫӗ 
Салтакӑн ҫирӗп совеҫӗ пекех. 
Поэтӑн вилӗм кӗпине ҫӗлеҫҫӗ 
Туй кӗпине ҫӗленӗ пӗр йӗппех. 

Хаваслӑ чух юрла эс шӑпчӑк майлӑ, 
Салхуллӑ чух юрла салтак юрри. 

Кирлех пулсан, Митта пек пул сӑпай 
Кирлех пулсан, Теветкелле вӗри. 

Юрлас килсен кӑна юрла эс, сӑвӑҫ, 
Анчах ҫакна пӑхмасӑр пӗлмелле: 
Ҫырма хӗрне лартан пулсассӑн йывӑҫ, 
Кил еннелле пӑхса ун ӳсмелле. 

Вара вӑл ҫырана та тӗреклетӗ, 

Тӑван киле те сыхлӗ тӑвӑлран. 
Кашлавӗнче сана асилӗ питӗ 
Хӑв аякра чухне тус-тӑванран. 

Поэт каять. Анчах та чӗрӗ, сывӑ 
Лартса ӳстернӗ савнӑ йӑмрисем. 
Чӗре таппи пек ҫемӗллӗ ҫӗн сӑвӑ 

Калаччӑр асӑнса шкул ачисем. 

